Бакчага кайчан бирәсе?
                  Балама карыйм да сөенеп туя алмыйм, мин нинди бәхетле! Минем сабыем, дәвамчы улым бар! Балалар алар шатлык өләшүчеләр, дип юкка гына әйтмәгәннәр инде. 
              Балама яшь ярым тулуга танышларым:"Улыңны кайчан бакчага бирәсең? Нишләп бирмисең инде, ияләнә торсын", – дип аптырата башлады. Кайвакыт бу сорау​лар туйдырып бетерә. Минемчә, һәр әти-әни баласын кайчан, кайсы вакытта бакчага бирүне үзе хәл итәргә тиеш. Ә инде әби-бабай​лар, күрше-тирәләр сүзенә колак салуны зур хата дип саныйм. Килешәм, эшкә чыгарга мәҗбүр булганнар, баласын калдырырга урын булмаганга, бакчага бирәдер. Ә кайберәүләр үзләре өйдә утырып та, сабыйларын бакчага илтә бит. Мин менә монысын һич кенә дә аңлый алмыйм. Сораштыра торгач, андый әниләрнең өйдә утырып туюлары ачыкланды. Бала карау туйдырган аларны. Менә сиңа мә! Аны дөньяга тудыру гына түгел, чын кеше итеп тәрбияләргә дә кирәк бит әле. Ярый ла, ул бала бакчага тиз ияләнеп китеп, авырмыйча гына йөрсә... Ай-һай, андыйлар бик аздыр ул. Танышларым арасында нарасыйларын яшь тә ике айда ук бакчага илтеп куючылар бар. Ә нәтиҗәсе нинди дисезме? Бу хакта белгечләр нинди киңәш бирә икән? 

                – Без,табиб-педиатрлар, әлбәттә, баланы бакчага өч яше тулгач бирү яклы. Ни өчен дигәндә, баланың иммун системасы шушы вакытка ныгып бетә. Ул барлык төр авыруларга да каршы тора ала башлый. Садикка йөри башлагач та бала киң аудиториягә килеп эләгә. Ә биредәге шартлар өйдәге түгел. Баланы иртәрәк бирсәң, тизрәк ияләнә дигән сүзләр дөрес түгел, – ди Теләче үзәк хастаханәсенең балалар табибы Ләйлә Шакирова. 

              Теләченең 2 нче номерлы балалар бакчасы мөдире Фәридә Хәсәншина: "Безнең фикер ике яклы. Беренчедән, балаларны без ясле төркеменә 1,5 яшьтә кабул итә башлыйбыз. Анда бүген 15 бала йөри. Алар бакчага тиз ияләшә дип әйтер идем. Авыручылар да юк түгел. Бакчага йөри башлагач, анысы табигый хәл инде. Икенчедән, өч яшьтә бала тулаем ныгып бетә дияр идем. Әмма, нишләмәк кирәк, барлык әниләр дә бу вакытка кадәр өйдә утыра алмый. Акча мәсьәләсе дә бар бит әле", – дип аңлата ул. – Бакчада нәниләр өчен махсус азык әзерләнә. Барлык ризыклар да сабыйлар чәйнәп ашый алырлык итеп бирелә. Без аларны өйдәге кебек үк тәрбиялибез. Шулай ук нәниләр белән уен формасында дәресләр дә алып барыла. Хәтта ясле төркеме белән "ачык дәрес" тә үткәргән булды". 

              Гадәттә ирләр баланы бакчага иртәрәк бирү яклы. Хатынга өйдә күпме ятарга була, диләр. Балага айлык пособие килеп торганда була әле. Менә аннан соң хәлләр авырлаша. Без дә гаиләдә ул темага күп тапкырлар сөйләштек. Тик ирем минем фикер белән килешә. "Үзеңә ничек уңайлы, шулай эшлә", – ди. 

